
Inatsisartut  Suleriaasianni  §  33,  imm.  3.  nr.  1  naapertorlugu  Nunat  Avannarliit  Killiit 
Siunnersuisoqatigiiffianni  Inatsisartut  aallartitaasa  siulittaasuata  Josef  Motzfeldtip 
aalajangiiffigisassatut siunnersuut manna saqqummiuppaa:

Nunat Avannarliit Killiit Siunnersuisoqatigiiffiata kaammattuutitut aalajangersagaanik nr. 2/2010-
mik,  ataani  allassimatut  oqaasertalimmik,  Inatsisartut  tapersiinissaannik  Inatsisartut 
aalajangiiffigisassaattut siunnersuut, kaammattuutitut aalangersagaq imatut oqaasertaqarpoq:

Nunat  Avannarliit  Killiit  Siunnersuisoqatigiiffiata  Savalimmiuni  naalakkersuisut, 
Namminersorlutik  Oqartussat  Islandimilu  naalakkersuisut  kaammattorpai  ”Nunat 
Avannarliit  Killiit  oqaluttuarisaanerat  inuiaqatigiillu  pillugit  sullissivik”-mik 
pilersitsinissamut  aningaasanut  inatsisini  aningaasanik  qinnuteqaqqulugit 
taperseeqqullugillu.

Nassuiaat  :  

Islandimi, Savalimmiuni Kalaallillu Nunaanni oqaluttuarisaanermik ilisimatusartut arlallit 
piffissami sivisuumi Nunat Avannarliit Killiit Siunnersuisoqatigiiffiata suliniuteqarneratigut 
kaammattuuteqarneratigullu Nunani Avannarlerni Killerni oqaluttuarisaanermik ilisimatusarput 
allaaserinnillutillu.

Suliniut taanna naammassingajalerpoq, oqaluttuarisaanermilli ilisimatusartut siunnersuutigaat suliaq 
ineriartorteqqinneqassasoq suliniummillu allaaserinnermi ilangunneqartumi annertunerusumik 
allaaserineqartutut “Nunat Avannarliit Killiit oqaluttuarisaanerat inuiaqatigiillu pillugit sullissivik”-
mik pilersitsinermik malitseqartinneqassasoq.

Isumassarsiaq aallarnisarniarlugu Savalimmiuni Løgting Savalimmiuni Universitetimut 2010-mi kr. 
200.000-inik aningaasaliissuteqarpoq, aammalu Kalaallit Nunaat Islandilu aningaasat 
annertoqataannik suliniut taperserpassuk sullissivik piffissap sivikitsup ingerlanerani siunertaq 
naapertorlugu ingerlalersinnaavoq.

Ilanngussaq: “Nunat Avannarliit Killiit oqaluttuarisaanerat inuiaqatigiillu pillugit sullissivik”-mik 
allaaserinninneq.

ILANNGUSSAQ


Pilersaarutip allaaserinera:


Nunat Avannarliit Killiit oqaluttuarisaanerat inuiaqatigiillu pillugit 
sullissivik


Nunat Avannarliit Killiit oqaluttuarisaanerat inuiaqatigiillu pillugit sullissivik ilisimatusarnermik 
qaffasissumillu ilinniarfinni ilinniartitsinermik ingerlatsivoq aammalu nunat immikkoortui 
pineqartut pillugit ilisimatusarnermit inernerit ingerlateqqittarlugit. Ilisimatusarnerit 
ilisimatusarfinni, allagaateqarfinni, katersugaasivinni suliffeqarfinnilu attuumassuteqartuni 
ingerlanneqartarput. Nunat akornanni ilinniartitsisut suleqatigiinnerat paarlaateqatigiittarnerallu 
Sullissiviup ataqatigiissaartarpaa aammalu nunanut avannarlernut killernut tunngasut pillugit 
oqalugiarnernik, isumasioqatigiinnernik pikkorissartitsinernillu ilisimatusarfinnut ilinniarfinnullu 
allanut neqerooruteqartarluni. Ilisimatusarnernit inernerit atuagassiat saqqummersartullu allat, 
atuakkat ilinniutit kiisalu nunat pingasut akornanni katersugaasiviit suleqatigiissut 
saqqummersitsisarnerisigut ingerlateqqinneqartarput.


Siunertaq
 Nunani Avannarlerni Killerni kulturikkut attaveqarnerup nukittorsarneqarnissaa


 Nunani Avannarlerni Killerni oqaluttuarisaaneq, inuiaqatigiit kulturilu pillugit 
ilisimatusarnerup siuarsarneqarnissaa


 Nunat Avannarliit Killiit qanga maannalu ingerlanerat pillugu meeqqanut 
inuusuttunullu aammalu tamanut ingerlatitseqqinneq


 Nunani Avannarlerni Killerni eqqaamiuinullu ilisimasanik katersivittut 
ataatsimoorfiunissaa


 Nunani taakkunani ilisimasat tunngavigalugit attaveqaatit siuarsarneqarnissaat


Suleqataasut
Suleqataasut tassaapput ilisimatusarfiit, qaffasissumik ilinniagaqarfiit, katersugaasiviit, toqqorsiviit 
allallu ilisimatusarnermik ingerlatsiviit. Suleqatigiinnermi suliffeqarfiit makku pingaarnertut 
suleqataassasut siunnersuutigineqarpoq:
Savalimmiut Kalaallit Nunaat Island
Fróðskaparsetur Føroya
Føroya Fornminnissavn
Føroya Landsskjalasavn


Ilisimatusarfik
Nunatta Katersugaasivia 
Allagaateqarfialu


Háskólinn á Akureyri
Háskólinn í Reykjavík
Háskóli Íslands
Þjóðminjasafn Íslands
Þjóðskjalasafn Íslands


Suliassat
Sullissiviup pingaarnertut suliassai tassaapput ilisimatusarneq, ilinniartitsineq allatullu 
paasissutissanik ingerlatitseqqinneq. Ilisimatusarnikkut suliniutinik ataatsimoorussanik, 
ilinniartitsinernik allatullu paasissutissanik ingerlatitseqqinnermik sullissivik aallarnisaasuullunilu 

aqutisassaaq. Sullissivik ataatsimeersuarnernik isumasioqatigiinnernillu kiisalu pikkorissarnernik 
oqalugiartitsinernillu aaqqissuussisassaaq.
Sullissivik qarasaasiakkut nittartagaqarpoq ilaatigut nutaarsiassanik, atuagassianik kiisalu Nunat 
Avannarliit Killiit oqaluttuarisaanerannik, kulturiannik taakkunanilu inuiaqatigiit pillugit 
paasissutissanik imaqartartumik. Qarasaasiakkut nittartagaq kalaallisut, islandimiusut, 
savalimmiormiusut tuluttullu saqqummersinneqartarpoq.
Sullissiviup paasissutissanik ingerlatitseqqittarnera suliat pillugit atuakkiatigut, atuarfinnut 
atuakkanik ilinniutitigut ataatsimullu saqqummersitat angalaartinneqarnerisigut pisarpoq.
Atuarfinnik ilisimatusarfiusunik, ilisimatuutut ilinniartitsinermik aammalu sulisussarsiortarnermik 
pilersitsinissaq sullissiviup siuarsassavaa aammalu masterinngorniat phd-ingorniallu 
kajumilersinniassallugit.


Inissinneqarfissaa
Sullissivik siullermik Fróðskaparsetur Føroyami inissinneqassaaq naapertuuttutullu 
isigineqassappat Islandimi Kalaallilluunniit Nunaanni aamma inissiisoqarsinnaalluni.


Aqutsineq
Sullissivik aqutsisoqatigiinniit ilinniarsimasunit Savalimmiuneersunit, Kalaallit Nunaanneersunit 
Islandimeersunillu aqunneqassaaq. Sullissivimmut pisortassaq, ilinniarfimmi 
attuumassuteqarfigisami ulluinnarni pisortaasumut akisussaassuseqartussaq, ukiuni 
aalajangersimasuni atorfeqartitassaq aqutsisoqatigiinnit atorfinitsinneqassaaq.


Aningaasat
Sullissivimmut tunngaviusumik aningaasalersuineq naalakkersuisut pineqartut aningaasanut 
inatsisaat aqqutigalugit pissaaq. Tunngaviusumik aningaasalersuutinut ilaapput 


 Sullissiviup pisortaata akissarsiai


 Allatseqarfeqarneq, seqersittagaq ilanngullugu


 Nittartagaq, nutserineq ilanngullugu


 Sullissiviup pisortaata aqutsisoqatigiinnilu ilaasortat angalanerannut aningaasartuutit


 Ilinniartitsiartornernut atatillugu aningaasartuutaanerussutit


Sullissiviup suliniutitut pilersaarutai nunat avannarliit aningaasaateqarfii aningaasaateqarfiillu allat 
aqqutigalugit aningaasalersorneqassapput.


Sullissivimmik pilersitsinikkut sunniutissat
 Nunat avannarliit killiit nukittuut suleqatigiittullu 


 Nunani avannarlerni killerni inuuniarnikkut atugassarititaasut annertunerusumik 
paasisimasaqarfigineqarnissaat


 Nunani avannarlerni killerni suleqatigiinneq ataavartoq nukittoorlu


 Nunat avannarliit killiit oqaluttuarisaanerat, kulturiat taakkunanilu inuiaqatigiit 
pillugit avataaneersut ilisimasaqarnerulernerat paasisimasaqarnerulernerallu

